
Érase unha vez unha terra fermosa que lindaba co Mar Mediterráneo e se situaba non moi
lonxe de Exipto. Eran varios os pobos que aí habitaban e convivían durante séculos, con campos de
cultivo de oliveiras, figueiras, laranxeiras e árbores de froitas doces e froitos secos de todo tipo.
Estes pobos coidaban rabaños de ovellas, cabras e vacas, e extraían o mel abundante das colmeas
das abellas. Os seus burros e bois axudábanlles a arar a terra para sementar e plantar verduras,
cereais e especias. Quen deles vivía na zona costeira sacaba proveito da riqueza do mar coa pesca e
o marisqueo. Nos mercados houbo comercio e trocos dos abundantes e diversos produtos dos seus
labores. 

Esa terra xenerosa chamábase Palestina, e as persoas que aí habitaban, o pobo palestino. O
que unía a todo este pobo foi o vivir da riqueza da terra e do mar. E o que máis lles diferenciaba
entre si foron as súas linguas e respectivas crenzas espirituais. O colectivo palestino musulmán, por
exemplo, era o máis numeroso; falaba árabe e rezaba ao seu Deus chamado Allah, mentres que o
colectivo palestino xudeu rezaba ao seu Deus, ao igual que facía a colectividade cristiá palestina.
Esta parte cristiá da poboación tamén cría que un home de carne e óso, chamado Xesucristo, era
fillo directo de Deus e o salvador do mundo, crenza que os colectivos xudeu e musulmán non
compartían. Aínda así,  todos compartían a crenza de que a terra palestina albergaba algúns dos
lugares máis sagrados do mundo para practicar as súas respectivas relixións.

Ao  pasaren  os  séculos,  Palestina  foi  gobernada  forzosamente  por  diferentes  poderes
invasivos alleos.  Despois dunha longa ocupación da súa terra,  o represivo Imperio Otomán foi
expulsado ao finalizar a 1ª Guerra Mundial, pero ese acontecemento non puxo fin ao control alleo
de Palestina. A súa poboación volveu estar sometida a unha nova onda de mandato colonial por
parte de Gran Bretaña, unha ocupación apoiada por Estados Unidos, Francia, Italia e a Sociedade de
Nacións daquel entón. Non foi até despois da 2ª Guerra Mundial (hai uns 80 anos) que as Nacións
Unidas declararon ilegal o control colonial sobre outros pobos e os seus territorios, polo que os
británicos deixaron de mandar en Palestina. Non obstante, non marcharon sen antes crear un Estado
xudeu aí, repartindo o territorio entre os habitantes xudeus e os demais. 

Decidiron facer así porque o pobo xudeu, ao igual que os outros pobos palestinos, vivía nesa
terra desde hai moitos séculos atrás. Pero a súa presenza foi menor que a musulmá porque unha
parte importante da súa xente tamén foi habitar outros países do mundo, onde, como na propia
Palestina, permanecía en minoría. De feito, hai máis de cen anos, algúns integrantes destacados da
súa  comunidade  cansaron  de  vivir  en  diáspora  (dispersados  por  diferentes  países),  polo  que
comezaron a difundir a idea de asentarse e establecer país propio. Pois nun dos países europeos con
habitantes  xudeus  —Alemaña—,  chegaron  a  ser  obxecto  dunha  cruel  campaña  racista  de
persecución, expulsión e, finalmente, de exterminio, desatada polos gobernantes nazis de Alemaña e
pola poboación maioritaria non-xudía racista, que se sentía resentida ante a prosperidade da xente
xudía e rexeitaba a súa diferenza relixiosa e lingüística.  

A raíz dese proxecto xenocida (de pretender aniquilar o pobo xudeu enteiro) —chamado o
Holocausto—, millóns de persoas xudías foron brutalmente asasinadas polos alemáns nazis e os
seus simpatizantes. Por iso, e por outras moitas razóns, os líderes doutros países europeos e dos
Estados Unidos e Canadá uníronse nunhas forzas aliadas para parar o avance en Europa do réxime
nazi. Tamén xurdía cada vez máis apoio internacional para o establecemento dun Estado xudeu en 



Palestina. E así se creou o Estado de Israel en 1947, pouco despois da caída da Alemaña nazi, que
marcou o fin da 2ª Guerra Mundial.

Porén, esa reconfiguración de Palestina,  realizada por terceiros países, nunca podería ser
xusta precisamente porque nunca foi negociada coa a propia poboación palestina máis grande: a
árabe-musulmá.  Non  só  os  colonos  británicos  e  franceses  senón  tamén  os  países  europeos  e
occidentais en xeral encontraron no pobo xudeu (e non tanto no musulmán) uns intereses máis afíns
aos seus propios. Por iso ignoraron o desexo da poboación musulmá de gobernarse por si mesma
nun Estado Palestino soberano e libre de colonizadores.

Desde  ese  establecemento  do  Estado  de  Israel,  que  atraía  unha  notábel  inmigración  a
Palestina da diáspora xudía europea e americana, o tratamento ao pobo palestino árabe-falante♦♦
comezou caer en picado: a metade da súa poboación arraigada foi expulsada dos seus fogares e
barrios, mentres máis de 500 aldeas, vilas e cidades foron ou ben completamente destruídas ou ben
baleadas e ocupadas por familias xudías. Houbo masacres múltiples primeiro da man do exército
colonial e máis tarde polo exército israelí.  Marchou gran parte da poboación árabe (musulmá e
cristiá), pero reinaba o terror na poboación musulmá que rexeitou marchar, consciente do desprezo
internacional dos seus dereitos. Ademais, ao finalizar en 1948 este violento proceso de re-ocupación
—proceso que as vítimas musulmás chamaron a  Nakba—, o 78% da superficie  total  da antiga
Palestina pasou a mans israelís. 

A partir dese momento, a Palestina que lles quedaba aos pobos árabes non parou de minguar
a  golpe  de  repetidos  masacres,  cercos  e  agresións  armadas  israelís  a  toda  a  poboación  árabe-
musulmá. Puntualmente, grupos de combatentes palestinos foron realizando algúns contra-ataques
en defensa do que lles quedaba, mais iso só foi respondido con máis ataques israelís, cada vez máis
brutais. O obxectivo actual dos líderes israelís é botar ou aniquilar, unha vez por todas, a poboación
árabe  de  todo  o  terreo  que  se  chamaba  Palestina,  agora  Israel.  Os  gobernantes  israelís  non
recoñecen que o que están a  realizar  é  o  mesmo proceso xenocida  ao  que eles  mesmos foron
sometidos. Mais agora son os verdugos e, namentres, o resto do mundo mira para outro lado.
 

♥♥♥♥
 

Podemos nós facer algo desde as nosas comunidades educativas para contribuír ao cese da
violencia  contra  o  pobo palestino?  Claro que si! Podemos  comezar  con pequenos  xestos  para
fomentar a cultura da  nonviolencia e da paz no propio centro educativo. Logo poderíamos idear
diferentes maneiras de difundir a mensaxe da  nonviolencia alén dos muros escolares: trocos de
cartas con familias palestinas, por exemplo, entre outras moitas.

Este ano os medios de comunicación informan que o Día Escolar pola Nonviolencia e a Paz
está dedicado a afrontar a violencia estrutural que está a causar a emerxencia climática, e a procurar
alternativas. O certo é que o xenocidio en Palestina forma parte indirecta desa violencia porque toda
agresión armada sobre o terreo remítenos, en última instancia, á forma de actuar de quen ten acceso
aos  recursos  que  sustentan  a  vida.  Se  eses  recursos  están  acaparados,  destruídos  ou  sobre-
explotados, claro está que se impoñen outras prioridades por riba da sustentabilidade da vida. Unha
avoa de Vigo expresa de xeito contundente o que deberíamos facer ao respecto: 
 

Cara a onde imos? Cara a ningures se non reflexionamos e actuamos. Necesidade de corresponsabilidade
social,  familiar, institucional,  escolar,  medios de comunicación, entidades...  A prevención é a ferramenta
máis  válida  para  neutralizar  a  violencia.  [...]  Guerras,  cada  vez  máis  crueis,  precisas,  sanguentas,  sen
coherencia. Que facer? Cultura de paz! Temos que basearnos na mesma para trazar camiños, estratexias para
transitar polos carreiros da paz, da convivencia. (24 xan. 2025)

♥♥♥♥

